Водевиль остасы – ХӘЙ ВАХИТ

(1918-1978)
60-70 елларда татар сәхнәсен яңа бер баскычка күтәргән әсәрләр белән баетучы драматурглардан берсе Хәй Вахит бул​ды. Сугыштан соңгы еллар татар драматургиясен торгынлык​тан чыгару эшенә ул җитди өлеш кертте. Х.Вахит милли дра​матургияне җанлы сюжетлы, кызыклы, вакыйгалы, ачык бил​геләнгән характерлы әсәрләр белән баетты, заман темаларын һәм проблемаларын сәхнәгә чыгаруда оригинальлек күрсәтте. Ул үзеннән соң иҗатка килгән Туфан Миңнуллин һәм Аяз Гыйләҗевләр буыны өчен җирлек, тамашачыны җитди рух​лы һәм тирән фикерле пьесаларны кабул итәргә хәзерләде.
Габделхәй Каюм улы Вахитов 1918 елның 20 декабрендә Та​тарстанның элекке Дөбьяз (хәзерге Биектау) районы Мәмдәл авылында урта хәлле крестьян гаиләсендә дөньяга килә. Әти-әнисе үлеп, яшьтән үк ятим кала, туганнары тәрбиясендә үсә. Габделхәй кечкенәдән әдәбиятка һәм сәнгатькә гашыйк була. Сәнгатькә тыелгысыз омтылыш аны Казан театр техникумына, аннары музыка училищесына алып килә. Кырыгынчы ел​ларда ул — Татар дәүләт җыр һәм бию ансамбле артисты. Бөек Ватан сугышының беренче айларында Х.Вахит Кызыл Армия җыр һәм бию ансамблендә хезмәт итә, җыры белән сугыш​чыларның күңелен күтәрә. Моннан соң ул разведчик була, Бе​лоруссия һәм Польша җирләрен фашист илбасарларыннан азат итүдә катнаша.
Сугыштан кайткач, әле өстеннән шинелен дә салмаган Х.Вахит Казан дәүләт консерваториясенә укырга керә. Гәрчә консерваторияне теория буенча белгечлек алып, уңышлы тә​мамласа да, үзен шулай да музыкага түгел, әдәби иҗатка ба​гышлый.
Х.Вахит әдәби иҗатка беренче адымнарын сугышка кадәр үк ясый. 1937 елда яшь драматург «Соры кортлар» дип аталган пьеса яза һәм ул 1938 елда «Пьесалар» исемле җыентыкта ба​сыла. Шул ук вакытта яшь автор балалар әдәбияты өлкәсендә актив эшли; 1939-1940 елларда аның «Уңган сыерчык белән шапшак чыпчык», «Якты юллар», «Әкиятләр» җыентыклары басылып чыга. Болар әле өйрәнчек әсәрләр, әдәбият дөньясын​да үзен расларга омтылган, әмма әдәбиятның һәм сәнгатьнең нечкә серләренә төшенүдән шактый ерак торган яшь авторның каләм сынаулары гына була. Аларда сюжет төзүдә әзер схе​малар белән эш йөртү, вакыйгаларның тормыштан аерылган булуы, үзенчәлекле характерлар иҗат итә белмәү сизелә.
Музыкадан теоретик белем алганнан соң Х.Вахит инде сән​гать әсәрләренең, аерым алганда опера, балет, симфония төр​ләренең мөһим компоненты булган конфликтны, аның драматургик әсәрне оештырудагы ролен һәм табигатен тирәнрәк аңлый башлый. Бу исә аның әсәрләренә кискенлек тә, тор​мышчан үткенлек тә бирә. Моны авторның «Самат» опера либреттосында да, «Яшерен эзләр» драмасында да күрергә мөмкин.   Композитор   Хөснул   Вәлиуллин   музыкасын   язган «Самат» операсы татар опера сәнгатендә мактаулы урын алды. «Яшерен эзләр» драмасы Татарстан Культура министрлыгы һәм Татарстан Язучылар союзы оештырган конкурста бүләкләнә, 1958 елда аерым китап булып басылып чыга.
Драмада район больницасы баш врачы Сәгыйть Булатов белән район газетасы редакторы Борһан Хуҗин арасында бар​ган көрәш-тартыш сурәтләнә. Монда авторның сәхнә үзенчә​лекләрен шактый тулы исәпкә алуын сиземләргә мөмкин. Кон​фликт мәсьәләсен хәл итүгә ул теләк-ниятләре капма-каршы куелган характерлар тудыру һәм сюжет үстерелешенең эзлек​ле, җанлы булуы ярдәмендә ирешергә тырыша. Шуның белән бергә, әсәрдә вакыйгаларның һәм алар үзәгендә торган персо​нажлар характерының логик бербөтен булып оешып җитмәве дә сизелә. Гомумән алганда, драманың художество эшләнеше шактый йомшак, образлар каршылыклы чыккан.
Алга таба драматург иҗади эзләнүләрен төрле жанрларда алып бара. Иң элек ул опера либреттосы өлкәсендә уңышка ирешә. Аның яратып һәм нәтиҗәле эшләгән өлкәләреннән берсе дип тагын скетчны санарга мөмкин. Ул күп кенә кыска күләмле (бер-ике пәрдәле) сәхнә әсәрләре яза, аларда тормы​шыбызда урын алырга дәгъва кылган һәм кешеләрдә очраган аерым кимчелекләрне фаш итә. Һичшиксез, бу әсәрләр автор өчен драматик һәм комик-сатирик характерлар тудыруга өйрә​нү ягыннан үзенә бер мәктәп булып тордылар.
Сәхнә герое — гадәти чынбарлыктагы кешене чагылдыр​ган бер өлге. Тормыштагы прототиплары кебек, ул да үзен та​бигый тотарга тиеш. Ләкин драма персонажының көндәлек эшчәнлеген кат-кат кабатлау, аның бар вак-төяген сәхнәгә чыгару мөмкин түгел, әлбәттә. Менә шунда инде авторга аның иҗади фантазиясе ярдәмгә килә. Ул геройга кирәкле эш-хәрәкәтнең шул вакыттагы эчке рухи халәтенә тапкыр килә һәм шуны ача, аның психологик үзенчәлеген чагылдыра торганын сайлап ала. Сүз сөйләү манерасы, репликалар белән дә шул ук хәл. А.П.Чеховның пьеса сәхнәдә уйналганда стенада мылтык эленеп тора икән, ул алга таба, шиксез, атарга тиешле, дигән мәгълүм сүзләре бар. Димәк, драмага, аның куелышында сәхнәгә дә артык детальләр кертелмәскә, тиешсез сүз сөйләнел​мәскә, кирәкмәгән бутафория куелмаска тиеш. Автор герой​ны нәкъ тормыштагыча күрсәтүгә сәләтле дип санаган деталь​ләрне күпләп кертсә дә (гәрчә алар тормыш чынлыгына хыянәт итмәсәләр дә), яисә андый детальләрне биреп җиткермәсә дә, персонаж берьяклы сурәтләнгән булып тоела. Беренче очрак​та сәхнәгә кирәкмәгән ваклык тула һәм бу хәл сәнгатьчә го​мумиләштерүгә зыян итә. Икенчесендә исә сәхнә герое ярлы була, схематик һәм җансыз чыга.
Х.Вахит драма героен сурәтләгәндә шул пропорцияне таба белергә, кирәкмәгән эш-хәрәкәт, сүз-репликадан азат итеп тормышчанлык иллюзиясен тудырырга шул чорда өйрәнә. «Файдалы мәйданы» чикле булганга күрә, скетч бу мәсьәлә​ләрдә аерата саклык сорый. Драматургның бу өлкәдәге эзләнү​ләре торган саен җитдирәк төс ала, алар аңар уңыш та китерә. «Газета килгәч», «Егет өйләнә» (1956), «Сырхавына күрә дәва​сы» (1958) һ.б. шуның кебек скетчларында Х.Вахит зур бул​маган вакыйга һәм бер-ике персонаж ярдәмендә төп фикерен сәнгатьчә үтемле әйтеп бирә, бер яки ике характер билгелә​рен ача, кызыклы вакыйга (ситуация) тудыра.
1960 елда Татар дәүләт академия театрында Х.Вахитның «Беренче мәхәббәт» исемле пьесасы куелды. Тамашачылар һәм театр тәнкыйте спектакльне хуплап каршы алды. Спектакль өчен драматургка, режиссерга һәм берничә артистка Татар​станның Г.Тукай исемендәге дәүләт премиясе бирелде.
«Беренче мәхәббәт» пьесасында киләчәктә Х.Вахит драма​тургиясенең көчле якларын тәшкил итәчәк үзенчәлекләр һәм характерлы билгеләр чагылыш тапты. Иң элек авторга заман темаларына, замандашлар образына сизгерлек хас. Урта мәктәп тәмамлап тормыш сукмагы сайлау, профессия табу кебек, үзләре өчен гаять мөһим мәсьәләләр каршында калган Тәлгать һәм Рәхимә образлары аша автор 50 еллар яшьләре өчен акту​аль саналган проблемаларны яктырта. Кулына аттестат алу белән вуз ишекләренә ташланганны түгел, ә физик хезмәтне намус эше санаган, колхоз производствосында җиң сызганып эшләүне читтән торып уку белән бергә алып барган Тәлгатьне драматург заманының алдынгы герое төсендә тәкъдим итә. Мондый кешене ул тормыш сукмагын таба алмый, яшәүнең ямен белми аптыраган Рәхилә өчен генә түгел, гомумән, яшь буыннарның киләчәге өчен үрнәк итеп сурәтли. Бу әсәре белән Х.Вахит драматургиябездә яшьлек һәм мәхәббәт темаларын яңа бер югарылыкка күтәреп, җанландырып җибәрде.
Мәхәббәт һәм яшьлек — татар драматургиясе өчен тради​цион, Г.Ильяси, Ф.Халиди, Г.Исхакый, Ф.Әмирхан, Г.Коләхметов, М.Фәйзи, Ф.Бурлатлардан ук килгән темалар. Тарихи чорларга карап, яктыртылышында һәм хәл ителешендә алар үз​гәрешләр кичерә килде. Алда аталган язучылар яшьлекне һәм мәхәббәтне асылда социаль тигезсезлек җәмгыятен фаш итү өчен файдаландылар. «Яшь гомер», «Галиябану», «Ак калфак», «Яшь йөрәкләр» кебек әсәрләрдә нәкъ менә мәхәббәт кешенең рухи хөрлеген һәм, ахыр чиктә, сыйнфый азатлыгын да яклап чыга. «Кызыл йолдыз» белән «Лачыннар» кебек пьесаларда, үз чоры рухында фикер йөртеп, яшьлек һәм мәхәббәтнең рево​люцияләр чорында, совет җәмгыяте шартларында чәчәк атуы сурәтләнде.
Акрынлап бу темалар үз эченә бүтән мәсьәләләрне дә ала башлыйлар. К.Тинчуринның «Алар өчәү иде» һәм «Кандыр буе», Т.Гыйззәтнең «Мактаулы заман», Р.Ишморатның «Гөл​задә» һ.б. кебек пьесаларда яшьлек һәм мәхәббәт коммунистик әхлак проблемасын яктырту максатына хезмәт итәләр.
Х.Вахит бу проблеманың мөһим якларын: хезмәт сөю, на​муслы булу, илгә, халыкка бирелгәнлек, югары омтылыш белән яшәү, игелеклелек һәм тыйнаклык, сафлык кебек мәсьәләләрне алгы планга чыгарды. Кыскасы, «Беренче мәхәббәт»тә драма​тургның киләчәктә үстереләчәк төп билгеләре чагылыш тапты. Алар әсәрне 60 еллар тамашачысы өчен генә түгел, аннан соң​гы буын укучылары һәм тамашачылары өчен дә актуаль итте. Пьесаның үзәк проблемасы һич тә яшьләрнең урта мәктәп бе​леме белән колхоз эшендә калуларын чагылдыруга гына кай​тып калмый (бу проблема бүген көн тәртибеннән төшкән дип әйтергә мөмкин), ә яшь геройларның дөньяга үз карашларын, яшәүгә һәм көрәшкә үз мөнәсәбәтләрен булдыруны, гомумән, аларның иҗтимагый-рухи үсешен дә үз эченә ала. Бу пробле​ма бөтен ил драматургиясендә нәкъ менә шул елларда үзенә ныклы игътибар җәлеп итеп, җентекләп эшкәртелә башлады, Х.Вахит та бу процесска килеп кушылды.
Бу пьесасында драматург характерлар тудыруда да беренче уңышка иреште. Әсәрдә Рәхилә образы үзенең оригинальлеге белән аерылып тора. Автор бу кызның табигый тотышына нык игътибар биргән, аның характер үзенчәлекләре ачылырлык ситуацияләр тудырган. Шаян һәм тапкыр, баштарак тор​мышка артык җиңел караган, ләкин акрынлап җилбәзәклектән котылу юлына чыккан тәҗрибәсез яшь кыз образлары серия​сеннән бу — беренче уңышлы башлангыч, сәнгатьчә яңа бер ачыш иде. Алга таба мондый тип образлар белән тамашачы һәм укучы Х.Вахит драматургиясендә тагын да очраша (мәсәлән, «Давыл»да Солтания, «Туй алдыннан»да Эльвира). Бу харак​терның төп билгеләре тормышны чагылдыру өчен бик уңай, сәхнә өчен бик тә отышлы булып чыкты. Моннан соң башка драматурглар иҗатында да аның яңадан-яңа вариантларын оч​ратырга мөмкин (Ш.Хөсәеновның «Зөбәйдә — адәм баласы», Т.Миңнуллинның «Диләфрүзгә дүрт кияү», А.Гыйләҗевнең «Яланаяклы кыз», Ю.Әминовның «Әти балак» һ.б. пьесаларда).
Х.Вахит драматургиясенең көчен тәшкил иткән һәм «Бе​ренче мәхәббәт»тә үк күзәтелгән үзенчәлекләрдән тагын бер​се сюжетны кызыклы һәм җанлы итеп оештырудан гыйбарәт. Драматургның бу үзенчәлеге соңыннан каләмдәшләре тара​фыннан «Х.Вахит — сюжет төзү остасы» дигән бәя бирергә мөмкинлек тудырды.
Сюжетны характерларның оешу, үзара мөнәсәбәткә керү һәм үсеш тарихы итеп карап, Х.Вахит аның тамашачының игътибарын баштан ахырга кадәр тотып тору көченә ия бу​луына нык әһәмият бирә. Дөрес, бу ниятен тормышка ашыр​ганда ул аерым кимчелекләргә дә юл куя. Шундыйлардан бер​се итеп сюжет сызыгына үрелгән мелодрамик моментларны күрсәтергә кирәк. Мисал өчен — Рәхилә белән Тәлгатьнең бер туганнар булып чыгу куркынычы. Куркынычы, дибез, чөнки бу яшьләр бер-берсенә гашыйк булалар. Бу хәвефле хәл һәм аның чишелеше сюжетның тормышчанлыгын һәм теманың җитдилеген йомшарта.
«Беренче мәхәббәт»тә күренеп калган аерым сюжет сызык​лары, кайбер характер үзенчәлекләре, вакыйганы оештыру алымнары, хәтта аерым образлар да Х.Вахит тарафыннан алга таба аныкланды, үстерелде һәм тирәнәйтелде. Шуның белән бергә аның әсәрләрендә кабатлаулар да хасил булды. Мәсәлән, Нурсәнә-Әпсәләм сызыгы — шундыйлардан. Гади хезмәт ке​шесенә хас акылга һәм тормышка ачык карашка ия булган бу персонажларның әсәр идеясен ачуда рольләре шактый зур.
«Нурсәнә белән Әпсәләм образлары әсәргә органик бәйләнеп, вакыйгаларга үрелеп торалар һәм алар авыр драматик кичереш​ләрне җиңеләйтәләр», — дип язды Г.Кашшаф. Алар төп герой​ларның тормышта дөрес юл сайлауларына, үзләрендә хезмәткә хөрмәт тәрбияләүдә зур гына ярдәм күрсәтәләр. Нурсәнә бе​лән Әпсәләм тибындагы персонажлар алга таба Х.Вахитның кайбер башка пьесаларында да яшәүләрен дәвам иттеләр. Мә​сәлән, «Давыл» драмасындагы урта яшьтәге Сабира һәм Габделбари, «Җырым табар сине» пьесасында олы яшьтәге Әсма һәм Садыйк — шундыйлардан. Авторның бер табылган мон​дый типлардан тиз генә аерыла алмавы андый образларның төп вакыйгаларга юмористик төсмер һәм тормышчан җанлы​лык бирү өчен бик кулай булып чыгуы белән дә аңлатыла.
Бер табылган образ характерын кабатлау очрагын тагын да күзәтергә мөмкин. Госман Әкбәрович, мәсәлән, сөйгән кызын үзенеке итү өчен бернинди әшәкелектән дә тайчанмаган кеше. «Давыл»да инженер Заман, «Җырым табар сине» әсәрендә төзүче-инженер Ренат Шакирович, «Соңгы хат» драмасында врач Зөфәр шундый ук максаттан чыгып, шундый ук алым​нар белән эш йөртәләр. Төрле профессия кешеләре, әмма образларның эчтәлекләре бер үк.
Театр сәнгатендә зур уңыш казанган (ул кырыклап театр сәхнәсендә, Уфа, Алматы, Ташкент, Сәмәрканд, Бохара, Орен​бург, Чабаксар, Ижевск һ.б. шәһәрләрдә уйнала) «Беренче мә​хәббәт» пьесасы Х.Вахитның тематик яктан иҗат йөзен ачык​лады. Ләкин аерым драматургик жанрлар системасын үзләш​терүдә бу әле байтак дәрәҗәдә башлангыч тәҗрибә булды. Драматург алга таба бу өлкәдә туктаусыз эзләнде. Аның эз​ләнүләре бигрәк тә комедия өлкәсендә нәтиҗәле барды. Бу жанрны ул торган саен ныграк үзләштерә, берсеннән-берсе уңышлырак комедияләр яза. «Рәхим итегез!» (1961), «Илһамия» (1964) һәм «Карлыгач канат кага» (1965) әсәрләре драматург өчен жанр үзенчәлекләрен үзләштерү ноктасыннан да, герой проблемасын яктырту ягыннан да үсү-өйрәнү мисаллары бул​дылар.
Бу яктан бигрәк тә «Рәхим итегез!» пьесасы характерлы иде. Анда эшчеләр коллективы йогынтысында шәхес форма​лашуын, ялгышкан яшь кешенең дөрес юлга — намуслы хезмәт юлына басуын күрсәтү максаты куелган. Шуңа күрә һәр​төрле стилягаларга, хезмәттән чирканучыларга, намуссыз яшь​ләргә ияргән Рәисә уңган бригадир кыз Зәйтүнә, саф күңелле егет Марс янәшәсендә, яшь эшчеләр Нургата, Гүзәл, Илгизәр​ләр чолганышында сурәтләнгән. Төрле кызыклы һәм тапкыр хәлләр ярдәмендә Рәисәнең төзәлүе, дөрес юлга басуы күрсә​телә.
Ләкин, аерым комик персонажлар һәм көлкеле ситуацияләр тудырылуга карамастан, бу әсәрдә автор әле комедия жанрын, аның геройларын үзләштереп бетерә алмавын да күрсәтте. Уңай геройларның, автор теләгенә буйсынып, тискәре герой​ны «төзәтү» белән артык мавыгулары Рәисәне хәтта беркадәр идеаллаштыруга китерә. Марс аңа чак кына гашыйк булмый кала. Зәйтүнә аны яклау өчен алдашу юлына баса. Энҗе ке​бек, бераз формалист, әмма намуслы кешедән Рәисә мыскыл​лап көлә, ә бүтәннәр моны хуплыйлар. Шуның аркасында әсәрнең төп юнәлеше бәхәсле булып чыга, пафосы дөрес яңгы​рамый. Конфликтка кергән көчләрне дөрес билгеләмәү нәти​җәсендә әсәрнең жанры да ачык түгел. Автор аны үзе «лирик комедия» дип билгеләгән, һәм, чыннан да, күпчелек күренеш​ләрдә юмористик рух та, лиризм да сакланган. Шулай ук Нур​гата, Рәхмәтулла, Энҗе, Гүзәл кебек, юморга бай, ярым комик образлар да бар. Ләкин төп ситуация һәм конфликт комедия рухында түгел, автор комик ситуация таба алмаган. Үзәк об​раз роленә дәгъва кылган Рәисә дә — үзенең асылы белән дра​матик характер. Вакыйгаларда тоткан урыннарына караганда, Зәйтүнә белән Марс та комик характер була алмыйлар. Болар һәммәсе бергә пьесаның комедиячел рухына зыян китерә.
Бу әсәрдәге кимчелекләрнең бер өлеше Х.Вахитның драма​тургиядә нинди геройны үзәккә куеп сурәтләү мәсьәләсен бик үк ачык күзалламавыннан да килә иде. Автор «Рәхим итегез!» әсәрен, андагы үзәк геройны яклап матбугатта чыгыш та яса​ды. Анда ул драматургиядә төп урынны тормышта мөһим иҗ​тимагый роль уйнаучы, зур эшләр белән мәшгуль булып, вак-төяккә бүлгәләнмәүче уңай геройның бербөтен характеры алырга тиеш дигән фикерне алга сөргән Мирсәй Әмир белән иҗади бәхәскә керде. «Образны эчке хәрәкәтеннән, җитлегүгә таба үсүеннән, характеры камилләшүдән мәхрүм итәргә кирәкми», — дип язды Х.Вахит. Әйтергә кирәк, гомумән драма​тик образга карата бу — дөрес фикер. Шул ук вакытта мәкаләдә образның эчке хәрәкәте, җитлегүгә таба үсүе бары тик ниндидер бер хата эшләү, ялгыш адым ясау аша гына бу​лырга мөмкин дигән берьяклы һәм бәхәсле фикер үткәрелә. Рәисәне, аның пьесада үзәк урын алырга тиешлеген яклау — әсәрдә заман героен ялгыш позициядән торып аңлату булып яңгырый. Чөнки тормышта, эшләгән эшләре белән соклангыч булган егет-кызлар янәшәсендә мескен яки көлке күренүче Рәисә «Рәхим итегез!»дә иң шәп образга әверелгән. Ул башкаларга караганда нечкәрәк күңелле, акыллырак һәм тапкыррак (Энҗене көлкегә калдыруы, мәсәлән, шул хакта сөйли), кат​лаулырак, гомумән, рухи яктан барысыннан да өстенрәк. Мондый сыйфатлары белән ул уңай геройлардан Марс белән Зәйтүнә янәшәсендә, хәтта беркадәр өстәрәк тора. «Марс Рәисә белән калырмы, әллә Зәйтүнә беләнме?» дигән сорау укучы​ның һәм тамашачының күңелен ахырга кадәр кытыклап тора. Бу кызны, имеш, Зәйтүнә белән Марстан бүтәннәр аңламый, ә баксаң, ул саф һәм намуслы бер кеше икән! Рәисәне шулай тасвирлау әсәр персонажларын, беренче чиратта, уңай герой​ларны вагайта, төссезләндерә.
Рәисә белән булган шушы хәлне аңлагандай, Х.Вахит алга таба үз иҗатында, мисал өчен «Илһамия»дә, «Кайда соң син?»дә һәм бигрәк тә «Карлыгач канат кага» комедиясендә инде үзәккә бербөтен характерларны куя, заман проблемала​рын үрнәк уңай образлар ярдәмендә хәл итә. Герой ноктасын​нан караганда, бу әсәрләрендә автор «Беренче мәхәббәт»тәге концепциясенә тугрылык саклый, Тәлгать кебек уңай харак​терларны эзли, ләкин монда аның әллә ни казанышлары күренми. Ә менә комедия өчен зарури булган юмористик яки сатирик ситуацияләр тудыру, җанлы сюжет кора белү ос​талыгына ирешү юнәлешендә ул уңышлы гына адымнар ясый.
«Илһамия» комедиясенә, мәсәлән, шаянлык, җорлык, кү​тәренкелек һәм оптимизм, ә урыны белән ачы сатира хас. Колхозда алма бакчасы үстерү эшен башлаган агроном кыз Илһамия мондый ниятнең уңышлы барып чыгачагына тамчы да ышанмаган колхоз председателе Салахка каршы көрәшергә мәҗбүр. Жанр таләп иткәнчә, бу көрәш ярым җитди, ярым шаяру рухында бара, һәм Илһамиянең, аны яклаган авыл яшь​ләренең җиңүләре белән тәмамлана. Нигъмәтҗан карт, Салах, Нариман образларына хас булган үзенчәлекле характер чаткы​лары пьесаның сәнгатьчә эшләнеш дәрәҗәсен күтәрәләр, сю​жетның көтелмәгән борылышларыннан килеп чыгалар һәм үзләре дә аның кызыклыгын арттыралар. Комедия жанрын үзләштерүдә бу әсәр авторның уңышы иде.
Бу уңышны ул «Карлыгач канат кага» исемле комедиясе белән тагын да ныгытты. Монда инде комедиограф каләменең шактый ук чарланганын ачык күрергә мөмкин, һәм ул пьеса төзелешенең төп компонентларына карый. Иң элек, ситуация көтелмәгәнчә алына, шуның белән ул комедиянең җирлеген барлыкка китерә. Совхоз директоры Ильяс Айтуганов отпускасы вакытында үз-үзен аңарчы артта сөйрәлеп килгән бүлек​чәгә управляющий итеп билгели. Ә управляющий Шамил Хәсәновны үз урынына вакытлы рәвештә совхоз директоры итеп куя. Тормышта, әлбәттә, мондый хәлне очратуы кыен. Ләкин жанр аның шартлылыгын күтәрә. Аннан соң мондый гайре табигыйлекне аклар өчен кайбер тышкы сәбәпләр дә бар: Ша​мил — Ильясның фронттагы дусты, Ильяс аның сеңлесен яра​та һ.б. Шуңа күрә дә комедиянең нигезендәге көлкеле ситуа​ция ансат кабул ителә, персонажларның эш-теләкләрен, характер үзенчәлекләрен ачарга ярдәм итә. Ильяс Айтуганов гомумән дә әйбәт кеше һәм җитәкче булган, ләкин беркадәр «селкетеп» алуга мохтаҗ Шамил өчен, хаклык өчен, көрәшнең ялгыш алымын сайлаган Җәүдәт, хезмәттән ямь тапмый баш​лаган, башын юләргә салган механик Гыйлаҗ һ.б. өчен көрәш алып бара. Бу инде һич тә Рәисә кебек цинизм баткагына йөз тоткан, гел үзе тирәсендә бөтерелгәнне яраткан кеше өчен кө​рәш түгел. Оригиналь эшләнгән Кәүсәрия, Сәрьян карт, Аль​берт кебек образлар пьесаның комизмын арттыралар.
Үзенең драматургик иҗатын асылда яшьлек темасын як​тыртудан башлаган Х.Вахит бу темага алга таба да турылыклы булып кала һәм аның төрле якларын һәм мәсьәләләрен гәүдә​ләндерә. Моңа мисал итеп аның тагын «Соңгы хат» (1966) һәм «Туй алдыннан» (1969) драмаларын китерергә була. Бу әсәр​ләрдә яшьлек темасының аерылгысыз бер өлешен тәшкил ит​кән дуслык һәм иптәшлек мәсьәләсе чагылыш таба. «Соңгы хат»та ул әле күбрәк проблема төсендә куела, шунлыктан ав​тор аңа артык басым   ясамый.   Монда   аны   уңай   герой мәсьәләсе ныграк кызыксындыра. Бу геройны аңлауда һәм су​рәтләүдә әлеге пьесадагы Нияз образында яңалыклар күзгә ташлана.
...Булачак врачлар — институтның соңгы курсында укучы өч дус — фәнни түгәрәктә эшлиләр һәм ачыш ясыйлар. Бу ачыш аларга институтны тәмамлаганнан соң аспирантурада калырга мөмкинлек бирә.
Ләкин чыгарылыш кичәсе алдыннан дусларның берсе — Нияз тәҗрибәләрне яңадан тикшереп карый һәм алда ирешкән нәтиҗәләренең дөрес түгеллеген ачыклый. Фән юлына аяк басарга ниятләгән яшьләр алдында әхлакый ныклыкларын сы​ный торган хәл туа. Бу конфликтлы ситуация үзенең тормыш​чан җирлеге белән көчле.
Нияз — үзенең табигате белән саф күңелле, намуслы егет. Ул үзләренең ялгышларын ачык әйтергә, ачыш турындагы фи​керләргә чик куярга тели. «Минем һәртөрле ялганнан, гадел​сезлектән арынып, ирекле яшисем килә, — ди ул иптәшләре​нә. — Кешеләрнең күзенә туры карый алырлык булып. Икелә​нер чак түгел, без дөреслекне ачарга тиешбез», һәм ул моны эшләргә әзер. Ләкин аңар кичәге дусты, бүгенге көндәше Зөфәр каршы чыга. Аның фәнни түгәрәк абруе турындагы демагогик сүзләренә Ниязның бик исе китмәгәч, Зөфәр җит​дирәк сәбәп таба. Яшьләрнең фәнни тәҗрибәләрен яклап чык​кан профессор — һәр ике егет яшерен яратып йөри торган Зөһрәнең карт әтисе — шул көннәрдә авырып түшәккә егыла. Дөреслекне фаш итү хаста профессорга удар булачак. Моны эшләргә «ярамый, врачлык этикасы юл куймый, — дип раслый Зөфәр. — Авыруга безнең ялганларга хакыбыз бар, ә борчыр​га — юк». Моңар инде Нияз да буйсынырга мәҗбүр. Шулай да ул үз фикереннән кире кайтмый. Шуның белән бергә, ул әлеге хәлдән чыгу юлын да күрми. Нәтиҗәдә, мәхәббәттәге уңышсызлыклар да өстәлеп, мәсьәлә егет өчен бөтенләй чишә алмаслыкка әйләнә. Моннан соң Нияз бөтенесенә кул селти һәм, аспирантурадан баш тартып, авылга эшкә китеп бара. Шуның белән ул, бер яктан, чигенгән кебек күренә. Ә икенче яктан алып караганда, тормыш юлында кыю һәм ирләрчә адым ясый: җиңел һәм такыр сукмакка түгел, ә киеренке хезмәт белән тулы тормыш юлына аяк баса. Шул рәвешчә, монда уңай герой характерында яңа сыйфат яралгысы барлыкка килә. Тормышчан ситуация Нияздан тирән эчке киеренкелек, рухи көчләрне ахыргача туплауны сорый. Шуның нәтиҗәсендә ге​рой үзендәге һәм дуслары аркылы аңа басым ясаучы инерция​не җиңеп үтә, алдан билгеләнеп куелган орбитадан чыга, тор​мыш логикасына буйсынып, үзбашка хәрәкәт итә башлый.
Кыскасы, драматург бу әсәрендә дә бер үк шартларда тәр​бияләнгән, ләкин тормышка һәм хезмәткә мөнәсәбәттә төрле позициядә торган бер буын кешеләрен үзара бәрелешкә кертә. Бу — шул еллар драматургиясенә гомумән хас сыйфат. Мон​дый конфликт драматик характердагы шәхси инициативаны, геройның үз эшләре өчен индивидуаль ж,аваплылыгын алгы планга чыгарып күрсәтергә мөмкинлек бирде. Пьесада кеше​нең тормышта нинди юлны сайлавы аның дөньяга карашына да, әхлакый позициясенә дә, ихтыяр көченә дә бәйле дигән фикер үткәрелә. Беренче пәрдәдә Ниязның эше һәм үз-үзен тотышы шулай яңача ачыла, тормышчан һәм ышандырырлык тасвирлана. Ләкин алга таба автор, бу яңалыктан тулысынча файдаланып бетермичә, традицион уңай герой образын туды​ру юлыннан китә. «Явызларның явызы» итеп тасвирланган Дилбәр Галиевна Ниязның фидакарьлек юлына киртәләр кора, егет аларны, үзенә үлеп гашыйк булган чибәр кыз ярдәмендә, бер-бер артлы җиңә бара. Кыскасы, Ш.Камалның «Томан арты» драмасындагы мәгълүм герой Габбас Галин кебек үк, Нияз да бернәрсәгә дә карамыйча яңа препарат уйлап табу өстендә эшли һәм үз дигәнен булдыра. Шул рәвешле сюжет сы​зыгындагы яңалык көчен югалта, конфликт чишелеше тама​шачыга алдан ук билгеле рәвештә эшләнә.
Бу яктан драматург «Туй алдыннан» драмасында уңышлы​рак эш итә. Иң әүвәл монда проблема тирәнрәк ачыла һәм аның этик әһәмияте югары бәяләнә. Дуслыкның асыл мәгъ​нәсен ялгыш аңлау инженер Рафаил, аның элекке сабакташ​лары Марат һәм Йолдыз, рәссам кыз Әдиләнең язмышларын шактый катлауландыра, аларны авыр кичерешләргә дучар итә. Көнчелек хисенә бирелеп кеше гомеренә кул сузган Рафаил​нең җинаятен үз өстенә алуны чын дуслык дип уйлап ялгыш​кан Марат үзен дә газапка сала (5 ел төрмәдә утырып чыга), куркак җинаятьче Рафаилнең дә язмышын җиңеләйтә алмый, Йолдызның да мәхәббәтен газапка сала. Аларның аянычлы язмышы ахыр чиктә фидакарьлекне акыл белән эшләргә кирәк​леген, дуслык дигән изге төшенчәнең ялгыш чагылышы да бу​лырга мөмкинлеген аңлата, тормышта һәр адымыңны уйлап атлый белергә өйрәтә. «Туй алдыннан» драмасы Х.Вахит өчен кеше рухының байлыгын күрсәтүдә, кичерешләрнең тирән чоңгылларына керүдә казаныш булды. Аның моңа кадәр языл​ган драмаларында уңай геройлар һәм тискәре персонажлар еш кына артык турысызыклы һәм берьяклы тасвирлана иделәр. Аларга фикер көпшәклеге дә хас иде. Бу әсәрендә исә драма​тург кеше характерын төрле төсләр ярдәмендә һәм катлаулы итеп тасвирлый. Гомумән, пьеса конфликтын берничә персо​наж өчен тәэсир итүчән көчендә алу, драматизм барлыкка ки​терерлек итеп кору Х.Вахит драматургиясе өчен яңалык бул​ды. Әсәр бу яктан татар сәхнәсе өчен дә оригиналь иде.
Иҗат эзләнүләрен арттыра барып, Х.Вахит үз әсәрләрендә
төрледән-төрле профессия кешеләрен кертә, тәрбия һәм әхлак
мәсьәләләренең яңадан-яңа якларын чагылдыра. Аның «Мә​хәббәтең чын булса» (1972), «Давыл» (1974), «Ялгышасың, Нә​зирә!» (1976), «Оныта алмасаң, нишләрсең?» (1977) исемле дра​маларында укытучылар һәм водолазлар, очучылар һәм врачлар, үзешчән һәм профессиональ артистлар, колхозчылар, совхоз эшчеләре һ.б. сурәтләнә. Аларны олы җанлы, хезмәт сөючән, илгә һәм халыкка, намуска һәм хаклыкка тугрылыклы итеп
тасвирлауга басым ясый һәм биредә шактый уңышларга ирешә.
Вакыйгаларның тормышчан нигезе драмадан драмага ныгый, сюжет камилләшә, персонажлар, характер буларак, тулырак һәм җанлырак була бара.

Х.Вахитның беренче драмаларында конфликт чишелешендә төп уңай геройның характерына гадәттә әлләни яңалык өстәлми. Чөнки аларда драматизм үзәк геройга түгел, ә күбрәк икенче пландагы персонажларга кагыла, шунлыктан аларның үсүе дә ачыграк күренә иде. Хәлбуки, драмада үсеш барлык образларга да хас булырга тиеш. Шуңа күрә дә автор еш кына, үзәк геройны да рухи үсештә күрсәтү максаты белән, ярдәмче вакыйгаларга мөрәҗәгать итә, өстәмә сәбәпләр эзләп таба. Ә болары, әсәрдәге төп конфликттан читтәрәк торганга, яки аның белән йомшак бәйләнгәнгә күрә, я мелодраматик төс ала, яисә иллюстратив һәм җансыз бернәрсә булып чыга иде.
Мисал өчен Тәлгатьнең үз атасын табуын һәм аның белән аңлашуын («Беренче мәхәббәт»), Шәүкәтнең композиторлык мәсьәләсен («Кайда соң син»), Мансурның авария сәбәбен йо​мып калырга теләвен, монда аталар арасындагы бәйләнешләрне сәбәп итеп алуын («Давыл») һ.б. күрсәтергә мөмкин. Асылда исә бу уңай геройлар баштан ук оешкан бер характер, үрнәк образ төсен алган була, һәм аларга инде нинди дә булса җит​ди үсеш-үзгәреш кичерү ихтыяҗы калмый.
Соңгырак драмаларында Х.Вахит күбесенчә характерның үсеш-үзгәреш кичерү сызыгындагы билгеле бер аралыкны ала. Ягъни характерның ныгуы, бөтенәюе, үсүе тамашачының күз алдында бара, яисә характерның уңай яклары тамашачының күз алдында гыйбрәтле булып ачыла. Бу җәһәттән Маратны («Туй алдыннан»), мәсәлән, һич тә Тәлгать белән дә, Нияз («Соңгы хат») белән дә чагыштырып булмый иде. Ул күп тап​кыр баерак рухлы, аның эчке кичерешләре дә тирәнрәк һәм кешечәрәк. Ләкин, аңар карап, аның теләк-омтылышлары ке​черәйми, гражданлык позициясе дә йомшармый, рухи ныклы​гы да кимеми. Киресенчә, боларга драматург персонажны үсештә күрсәтергә ярдәм иткән конфликт табу һәм характер​ны эчке каршылыгында ачу мөмкинлегеннән дөрес файдалану аркасында ирешә.
Шундыйларның берсе — «Сәер кеше» (1977—78) исемле пьесасындагы Искәндәр образы. Автор монда үзен фәнгә ба​гышлаган кешене, аның үз хезмәтенә бирелгәнлеген, бу юл​дагы ныклыгын һәм фидакарьлеген тулы ачарлык ситуацияләр тудырган. Әсәр Х.Вахитның яңа бер жанр формасына — тра​гикомедиягә мөрәҗәгать итүе белән дә кызыклы. Андагы күп​челек ситуацияләр һәм персонажлар комизм белән сугарылган. Карьера өчен барысына да әзер торган Зөлкарнәй Ибраевич, җитәкчеләр каршында кешелек горурлыгын җуяр дәрәҗәдә куркып яшәүче Фәрваз әкә, битараф булырга омтылган Кәү​сәрия кебекләр еш кына драматик хәлләргә юлыгалар.
Авторның соңгы сәхнә әсәрләреннән берсе булган «Оныт​мамын сине, комиссар!» драмасының да (1977—78) үзәгендә гүзәл кешелек сыйфатлары ачыла барган яшь кеше образы тора. Рамазан — саф күңелле туры егет, ләкин ул артык кызу канлы һәм бунтарь характерлы, кимчелекләргә каршы ялгыш алымнар белән көрәшә. Пьесаның формасы оригиналь. Рама​зан үз ялгышларыннан котыла, кеше һәм гражданин буларак үсә-турая баруга үзешчәннәр сәхнәсендә уйнаячак Комиссар роле тәэсирендә ирешә. Гражданнар сугышы каһарманы обра​зына ныграк кергән саен егетнең күңеле чистара, кешелек го​рурлыгы арта бара. Шуның белән бергә ул тормыштагы ким​челекләргә, Альберт кебек  әшәке  җаннарга  каршы һәрчак көрәшергә кирәк дигән карашында да ныгый төшә, тик бу көрәшнең башка юлларына, законлы формаларына гына тая​нырга кирәк. Вакыйгалар үзенчәлекле төстә ике яссылыкта — гражданнар сугышы чорындагы Комиссар һәм шәфкать тута​шын гәүдәләндергән ситуацияләр белән бу рольләрдә уйнаучы Рамазан һәм Раушаниянең бүгенге кичерешләре, ак полковник ролендәге Альбертның бүгенге үз әшәкелеге белән электәге вәхшилеге аралашып бара. Болар әсәрне уку өчен дә, карау өчен дә кызыклы итәләр.
Шул рәвешчә, Х.Вахит сәхнә әдәбиятының драма төрен торган саен җитдирәк үзләштерә барды. Сәнгатьчә эшләнеш​ләренә игътибар арту белән бергә, аның драмаларында фикер зурлыгына һәм тирәнлегенә ирешүдә дә алга китеш сизелде.
Х.Вахит комедия жанрында да уңышлы эшләде. Ул 60-70 елларда иң күренекле татар комедиографларыннан берсе булып танылды. Бу жанрда заман проблемаларын хәл итүдә дә Х.Вахит юл ярып баручы авторларның берсенә әверелгән иде.
Уңай герой образларының зур тәрбияви көчкә ия булула​рын күздә тотып, Х.Вахит аларга үз комедияләрендә дә киң урын бирде. Аның бу жанрга караган әсәрләре шаянлыкка һәм тапкырлыкка бай, алардан оптимизм бөркеп тора. Әмма аларда сатира юк дәрәҗәсендә, булган сурәттә дә, икенче дәрәҗә​дәге кимчелекләргә каршы юнәлтелгән.
Драмаларында Х.Вахит күбрәк конфликт һәм характер эз​ләү белән шөгыльләнсә, комедияләрендә сюжет төрлелегенә һәм җанлылыгына омтыла.
Еш кына пьесаларда вакыйга башланып, капма-каршы көч​ләр билгеләнү белән үк көрәшнең ни белән тәмам буласын чамаларга мөмкин. Бу хәл әсәрнең дә, аның буенча куелган спектакльнең дә кызыклыгын җуя. Иҗатының башлангыч чо​рында бу кимчелек Х.Вахит пьесаларына да хас иде. Моннан котылу өчен ул еш кына төрле көтелмәгән хәлләргә,  сәхнә трюкларына мөрәҗәгать итте. Алга таба автор болардан ары​на барды. Татар драматургиясенең иң яхшы комедияләре һәм водевильләре рәтендә урын алган «Күк капусы ачылса» (1972) һәм «Ике килен-килендәш» (1976) әсәрләрен язды. Болар — драматургның иң көлкеле, шул ук вакытта иң мәгънәле коме​дияләре. «Күк капусы ачылса» водевиле рус, әзербәйҗан, ка​закъ, башкорт һ.б. сәхнәләрдә дә зур уңыш казанды. Х.Вахит, җиңелчә, шаян ситуацияләр ярдәмендә тормышта очрый торган аерым кимчелекләргә игътибарны юнәлтеп, аларны юк итәргә өнди. Кеше характерында урын алырга мөмкин булган «мәңгелек гөнаһлар» — намуссызлык, әрсезлек, саранлык, куркаклык, үшәнлек һәм ялкаулык, хөсетлек һәм көнчелек кебек кире сыйфатлар аның комедияләрендә комик ситуацияләр һәм образлар ярдәмендә фаш ителә. Шуның белән бергә, безнең көннәр өчен генә характерлы дип уйланылган кимчелекләрне дә драматург вакытында күреп ала һәм күрсәтеп бирә.
«Күк капусы ачылса»да комбинат директоры Госман Ганиевич үз күршесе, комбинатның техника бүлегендә эшләүче ра​ционализатор Газизнең яңалык тәкъдимнәрен бер дә илтифат​ка алмый. Аныңча, чын рационализаторлык фикеренә Газиз кебек гади кешеләр сәләтле түгел. Ул егетнең үз тәкъдимнәрен язып керткән кәгазьләрен сукно астына кыстыра бара, ә берчакны хәтта яшь рационализатор эшләгән сызымнар кәгазенә балык та төреп кайта. Шуның аркасында ике күрше гаилә арасында каршылык туа, бигрәк тә Газизнең атасы Шакир моңар рәнҗи. Ахырда Газиз хәйлә юлына басарга мәҗбүр була: җыю цехын реконструкцияләү буенча тәкъдимен директорга башка кеше фамилиясе белән кертә. «Читтән кергән» тәкъдим Гос​ман Ганиевичка ошый. Газиз, әтисе белән киңәшеп, проект «авторы», ерак туганы Ризван Арслановны үзләренә килергә чакыра, мәсьәләне аңлатып, аңардан ярдәм сорый. Шул урынга кадәр дә сюжет кызыклы гына үсеп килә. Газиз белән Госман Ганиевичның кече кызы Рәмзия, аның олы кызы Шәмсия бе​лән Гайфи арасындагы мөнәсәбәтләрне, Шакир картның көнче карчыгын төп башына утырткан моментларны, Госман Гани​евичның балык тоту маҗараларын, Гайфинең этен коткарыр​га йөргәндәге тырышлыкларын автор, оста итеп, үзара чуал​тып бетерә. Вакыйгаларга ялган рационализаторның катнашып китүе исә сюжет сызыгын бөтенләй яңача үстереп җибәрә. Ризван тәкъдимне үзенеке дип һәм премия акчасын даулап кына калмый, Рәмзиягә өйләнү уе белән дә яна башлый. Шул рәвешчә, Газиз алдына яңа киртәләр үсеп чыга, кызыклы да, көлкеле дә ситуацияләр барлыкка килә, водевильгә генә хас көтелмәгән борылышлар, аңлашылмаучылыклар, буталчыклар туа. Берәүләрнең бюрократлыгы (Госман Ганиевич), икенче​ләрнең болганчык суда балык тотарга маташуы (Гайфи), өченчеләрнең җенси азгынлыгы, гаилә тормышына уенчык итеп каравы (Шәмсия), дүртенчеләрнең оятсызлыгы һәм акча колы булуы (Ризван) фаш ителә, көнчелек (Бибиәсма) тәнкыйтьләнә. Газизнең, Рәмзиянең һәм Шакирның саф күңелле булулары ачыла. Мәхәббәтнең чиста, керсез булырга тиешлеге исбатла-на. Гаять якты, тапкырлыкка бай һәм күңелле әсәр кешеләр​дәге уңай сыйфатларны зурлый, кимчелекләргә түзеп тормас​ка өйрәтә.
Х.Вахит әсәрләрендәге көлүнең буш һәм «гөнаһсыз» булма​вын аның соңгы комедияләре дә раслый. «Ике килен-килендәш»тә, «Кияүләр»дә һәм «Талак, талак» музыкаль комедия​сендә (1976-77) заман билгеләре бик тә ачык беленеп тора. Мәсәлән, беренче әсәрдә кызыклы эшләнгән колхоз председа​теле образы бар. Шәрифҗан — беркадәр формалист, «эшем кешесе», ләкин гомумән алганда ул — мөлаем кеше, яхшы җитәкче. Колхоз алга китсен дип җан-фәрманга тырышып йөри. Шуның белән бергә, аңарда, автор уенча, хосусый ми​лекче крестьян психологиясеннән килә торган бер кимчелек тә бар. Бу нәрсә, дип фараз кыла драматург, геройны дөньяга үз каланчасыннан торып кына карауга, һәр нәрсәдән бары үз колхозы өчен файда алырга тырышуга этәрә. Әйтик, Шәриф​җан Югары Советка үз авылыннан сайланган депутатны «үзе​неке» итеп кенә карарга маташа, аны шушы авыл мәнфәгать​ләрен барысыннан да өстен күргән ялган патриотка әйләнде​рергә ниятли. «Депутат — халык хезмәтчесе, колхоз — халык милке, мин — шул колхозның халык ышаныч белдергән җитәкчесе һәм бу хуҗалыкка ниләр кирәген барысыннан да ях​шырак белүче кеше, димәк, депутат — минем хезмәтчем». Менә нинди, беренче карашка беркатлы күренгән, ләкин асы​лы белән шактый ук зыянлы карашка таянмакчы була Шә​рифҗан һәм көлкегә кала.
Татарстанның атказанган сәнгать эшлеклесе, республика​ның Габдулла Тукай исемендәге дәүләт премиясе лауреаты драматург Х.Вахит бай иҗат мирасы калдырды. Бу мирас 25 ләп пьесадан, дистәдән артык скетчлардан, «Самат», «Дим буе», «Җиһангир» исемле опера либреттоларыннан, күп кенә җыр текстларыннан, шигырьләрдән, балалар өчен язылган әсәрләрдән, публицистик һәм тәнкыйть мәкаләләреннән гый​барәт. Шул ук вакытта ул, драматург Т.Миңнуллин әйткәнчә, «дистәләгән   еллар   буе   театр   репертуарын   үз   җилкәсендә күтәреп килгән кеше». Дөрестән дә, татар театрын сугыштан соңгы катлаулы һәм авыр хәлдән чыгаруга, тамашачыны сәхнә сәнгате белән яңадан чын-чынлап кызыксына башларга өйрәтүгә, татар драматургиясен заман сулышын чагылдырган пьесалар белән баетуга ул үзеннән зур өлеш кертте.

